
Annotatsiya: Maqolada O‘zbekistonda jamoatchilik boshqaruvi va nazoratini samarali amalga oshirish mexanizmining 
yaratilishi, mahallaning jamiyatdagi roli va ahamiyatini kuchaytirish borasida amalga oshirilgan asosiy chora-tadbirlar, 
yangi tizimga o‘tgunga qadar mahalla idorasi faoliyatidagi kamchilik va muammolar, ularning kelib chiqish sababi va 
oqibatlari, “mahalla beshligi” tizimidan “mahalla yettiligi” tizimiga o‘tilishi sabablari, mahallalar faoliyati bilan bog‘liq turli 
elektron platformalar va xizmatlar, mahalla yettiligi xodimlarining asosiy vazifalari bo‘yicha ayrim mulohazali jihatlar bayon 

raqamlashtirish.
Abstract: The article describes the creation of a mechanism for the effective implementation of public administration and 
control in Uzbekistan, the main measures implemented to strengthen the role and importance of mahalla in society, short-
comings and problems in the activities of mahalla management before the transition to a new system, their causes and 
consequences, the “mahalla five” system, the reasons for the transition to the “mahalla seven” system, various electronic 
platforms and services related to the activities of mahallas, and also describes some critical aspects of the main tasks of 
the mahalla seven workers.

Key words: community management and control, mahalla, “mahalla five”, “mahalla seven”, chairman of the mahalla, 
assistant khokim, women’s activist, youth leader, prevention inspector, social worker, tax inspector, digitalization of 
mahalla activities.
Аннотация: В статье описано создание механизма эффективного осуществления государственного управления 
и контроля в Узбекистане, основные меры, реализуемые по усилению роли и значения махалли в обществе, 
недостатки и проблемы в деятельности махаллинского управления до перехода к новой системе, их причины 
и последствия, система “махаллинской пятерки”, причины перехода на систему “махаллинской семерки”, раз-
личные электронные платформы и сервисы, связанные с деятельностью махаллей, а также описаны некоторые 

K I R I S H
Jamiyatning barqaror rivojlanishi fuqarolarning ajdodlardan avlodlarga o‘tib boruvchi milliy hamda umumin-

soniy qadriyatlarga nisbatan hurmatli va ongli munosabatda bo‘lishlari, davlat tomonidan qonunchilik hujjat-
larida belgilab berilgan tartib-qoidalarga so‘zsiz rioya qilishlarini taqozo etadi. Har bir shaxsning ijtimoiy faoliyati, 
uning kundalik xatti-harakatini markazlashgan holda doimiy nazorat qilish, bir tomondan, boshqaruv samara-
dorligini keskin pasaytirib yuborsa, boshqa tomondan esa, imkon darajasidan tashqarida hisoblanadi. Shunga 
ko‘ra, bu o‘rinda jamoatchilik boshqaruvi va nazorati samarali vosita sifatida maydonga chiqadi.

O‘zbekistonda jamoatchilik boshqaruvi va nazoratini samarali amalga oshirish mexanizmining muhim 
bo‘g‘ini sifatida markazida fuqarolarning o‘zini o‘zi boshqarish organlari maydonga chiqadi. Fuqarolarning o‘zini 
o‘zi boshqarish organlarining tarixan keng tarqalgan shakli mahalla idorasi hisoblanadi. Shunga ko‘ra, mam-
lakatda “kuchli davlatdan – kuchli fuqarolik jamiyati sari” tamoyilini amalga oshirish ko‘p jihatdan mahallaning 
jamiyatdagi roli va ahamiyatini kuchaytirishni nazarda tutadi.

O‘zbekistonda mahalla instituti tarixan uzoq davrlardan mavjud bo‘lsada, uning o‘z hududidagi fuqa-
rolarning muammolarini to‘liq anglash hamda o‘z vaqtida bartaraf etish, ularning istak-ehtiyojlarini ro‘yobga 
chiqarish borasidagi xalqchil, demokratik va samarali tizim sifatidagi shakli mamlakatimiz taraqqiyotining yangi 
bosqichi bilan bog‘liq. Mazkur institutning “mahalla beshligi”, “mahalla yettiligi” tizimlari bugungi kunda ijtimoiy 
hayotning turli holatlari va sharoitlarida murakkab sinovdan o‘tib, izchil ravishda takomillashtirib borilmoqda.

Bu borada Prezidentimiz Sh.M.Mirziyoyev: “Zamon shiddat bilan o‘zgaryapti. Mahallani joylarda mua-
mmolarni chinakam hal qiladigan institutga aylantirishimiz zarur. Yana tajriba orttiramiz, yana o‘zgartiramiz. 
Hayot bizni shunga majbur qilyapti. Hozirgi tahlikalarga yechim topamiz desak, bizning yagona yo‘limiz – 
mahalla, mahalla, mahalla va bir marta mahalla. Mahalla tizimi obro‘yini qancha ko‘tarsak, odamlar ishonadi, 
odamlar bizdan rozi bo‘ladi” [8], deya ta’kidladi.

Shunga ko‘ra, O‘zbekistonda mahalla boshqaruvi tizimi faoliyatini takomillashtirish masalalarini o‘rgan-
ishga qaratilgan tadqiqotlar muhim ahamiyat kasb etadi.

A D A B I Y O T L A R  S H A R H I
O‘zbekistonda mahalla boshqaruvi tizimi faoliyatini takomillashtirish masalalarini o‘rganishga qaratilgan 

ilmiy ishlarda tadqiqot predmeti diapazonining kengligi, savollarning xilma-xilligi kuzatiladi.
Ernazarov (2020) jahonning rivojlangan boshqa mamlakatlarida aholining mahalla bo‘lib yashash tarzi 

juda kam uchrashi, mahalla insonni jamiyat bilan birga yashashga o‘rgatadigan, shu ruhda tarbiyalaydigan 
birlamchi, o‘xshashi yo‘q va beqiyos makon vazifasini bajarishini ta’kidlaydi [9].

Xolmirzayev (2023) ijtimoiy taraqqiyotni ijtimoiy institutlarsiz tasavvur qilib bo‘lmasligi, aynan ijtimoiy insti-
tutlar insonni jamoaviy tabiatini va ijtimoiylashuvini mahsuli sifatida shakllangan va rivojlanib kelgani, mana 
shunday ijtimoiy institutlarning eng qadimiysi mahalla instituti hisoblanishi, mazkur institut o‘zbek xalqi tarixiy 
taraqqiyotini uzviy qismi bo‘lib kelganini bildirib o‘tgan [6].

Raximov (2020) O‘zbekistonda mahalla institutini modernizatsiya qilishning dolzarb muammolari, o‘z o‘zini 
boshqarish organlari faoliyatini tahlil etishning zamonaviy yondashuvlari, shuningdek, mustaqillik yillarida ko‘p 
millatli, konfessiyali mahallalar faoliyatini tashkil etishning o‘ziga xos xususiyatlari haqida to‘xtalib o‘tadi [5].

Sadullayev (2023) Yangi O‘zbekistonda mahalla boshqaruvida amalga oshirilayotgan islohotlar tahlil qilib, 
mahalla tizimiga yangidan joriy etilgan hokim o‘rinbosari, faol xotin-qizlar, yoshlar yetakchisi lavozimlari haqida 
ma’lumot beradi. Aholini ijtimoiy qo‘llab-quvvatlash maqsadida joriy etilgan “temir daftar”, “ayollar daftari”, 
“yoshlar daftari” axborot tizimining faoliyatini alohida o‘rganadi [10].

Shamsiddinov (2021) kichik biznes va xususiy tadbirkorlikning mahallalar va oilalar iqtisodiy-moliyaviy 
hayotida muhim ahamiyatga egaligi, mahalla, oilalar ham tadbirkorlar haqida pozitiv fikrlarni uyg‘otib, ularni 
ma’naviy ruhiy qo‘llab-quvvatlashi zarurligi, tadbirkorlarga turli to‘siqlar uyg‘otmasdan, ularni mahalla hayotiga 
jalb etish boshqarish mahoratini talab qilishini ta’kidlaydi [7].

Inagamova (2022) mamlakatimizda qonun ustuvorligi prinsipini yanada rivojlantirishda mahallaning “faol” 
modelini joriy etish, unda aholi muammolarini bevosita hal qilish hamda hududni rivojlantirish uchun zarur 
resurs va imkoniyatlar bilan ta’minlashning tashkiliy-huquqiy masalalarini yoritgan [3].

T A H L I L  V A  N A T I J A L A R  M U H O K A M A S I
O‘zbekistonda jamoatchilik boshqaruvi va nazorati konsepsiyasi jamoatchilikning davlat boshqaruvi jaray-

onlariga keng ishtirokini ta’minlashga qaratilgan. Bu turli xil mexanizmlar va vositalar orqali amalga oshiriladi 
(1-rasm).

Ushbu vositalar orqali O‘zbekistonda jamoatchilik boshqaruvi va nazorati samarali amalga oshirilib, davlat 
va jamoatchilik o‘rtasida hamkorlik va ishonch muhitini yaratishga intilinyapti.

O‘zbekistonda mahallaning jamiyatdagi roli va ahamiyatini kuchaytirish bo‘yicha bir qator islohotlar va cho-
ra-tadbirlar amalga oshirilmoqda. Bu ishlar mahallalarning davlat boshqaruvida, ijtimoiy hayotda va iqtisodiy 
rivojlanishdagi o‘rnini yanada mustahkamlashga qaratilgan. Bu borada amalga oshirilgan asosiy ishlar va tad-
birlarni quyidagi rasm orqali ifodalash mumkin (2-rasm).

Yuqorida keltirib o‘tilgan tadbirlar va islohotlar natijasida mahallaning jamiyatdagi roli va ahamiyatini kuchay-
tirish, fuqarolarning davlat boshqaruvidagi ishtiroki va ijtimoiy hayotdagi faolligini oshirishga xizmat qilmoqda.

O‘zbekistonda uzoq yillar davomida faoliyat yuritib kelayotgan fuqarolarning o‘zini o‘zi boshqarish organi 
hisoblanuvchi mahalla fuqarolar yig‘ini (yoki oddiy tilda aytganda mahalla)larning mazmun-mohiyati ham 
zamon talablari ostida o‘zgarib bormoqda. Aholining aksariyat qismi o‘z hayotiy faoliyatida qaysidir bir sabab 
bilan (masalan, ko‘p hollarda muayyan mahalla hududida istiqomat qilishi to‘g‘risida ma’lumotnoma olish zaru-
rati bilan) albatta mahalla idorasiga murojaat qilgan. Lekin, ko‘p hollarda mahalla idorasi faqat ma’lumotnoma 
beruvchi rasmiy tashkilotga aylanib qolgan edi.

1-rasm: O‘zbekistonda jamoatchilik boshqaruvi va nazoratini samarali amalga oshirish mexanizmi1

2-rasm: O‘zbekistonda mahallaning jamiyatdagi roli va ahamiyatini kuchaytirish borasida amalga oshirilgan 
asosiy chora-tadbirlar2

1 Muallif ishlanmasi asosida tuzilgan.
2 Muallif ishlanmasi asosida tuzilgan.

Umuman olganda, uzoq yillar davomida, yangi tizimga o‘tgunga qadar, mahalla idorasining faoliyatida 
ko‘zga tashlangan quyidagi kamchilik va muammolarni ajratib ko‘rsatish mumkin (1-javdal).

1-javdal: Yangi tizimga o‘tgunga qadar mahalla idorasi faoliyatidagi kamchilik va muammolar, ularning kelib 
chiqish sababi va oqibatlari3

Kamchilik va muammo Kelib chiqish sababi va oqibatlari

Mahalla ish faoliyatda byurokratiyaning 
kuchliligi, ko‘plab chalkashliklarning 
yuzaga kelishi.

Mahalla idoralari faoliyatida ham qog‘ozbozlik, tegishli kompetensiyadagi 
mutaxassislarning yetishmasligi tufayli sansalorlik holatlari mavjud bo‘lib, 
buning ta’sirida qaror qabul qilish jarayonining sekinlashuvi va boshqaruv 
samaradorligining pasayishi ro‘y beradi.

Mahalla idorasi faoliyati bilan bog‘liq 
yangiliklar va o‘zgarishlar yuzasidan 
aholi o‘rtasida axborot tarqatishning 
sustligi.

Aholi uchun muhim bo‘lgan mahalla idorasi faoliyatidagi o‘zgarishlar, 
hududdagi yangiliklar yuzasidan axborot o‘z vaqtida va manzilli ravishda 
tarqatilmasligi mahalla boshqaruvining samaradorligi hamda qarorlarning 
ta’sirchanligini pasaytirib yuborar edi.

Mahalla idoralari boshqaruvchi 
xodimlarining javobgarlik va mas’uliyat 
darajasining pastligi.

Ko‘p hollarda mahalla idorasi faollarining javobgarlik va mas’uliyat 
darajasining pastligi oqibatida ularning o‘z oldilariga qo‘yilgan vazifa va 
majburiyatlarning o‘z vaqtida va to‘liq bajarilishini ta’minlanmasligiga olib 
kelar edi.

Mahalla idoralari zimmasiga yuklangan 
vazifa va majburiyatlarni aniq hisobining 
yuritilmasligi hamda ishlarning xodimlar 
o‘rtasida adolatli taqsimlanmasligi.

Mahalla idorasidagi xodimlar sonining kamligi, muammoli masalalarning esa 
tobora ko‘payib borishi ularning barchasiga ham e’tibor qaratish imkonini 
cheklab, ko‘p hollarda u yoki bu xodimning ish bilan ortiqcha band bo‘lishiga 
olib kelardi.

Mahalla faollari ish faoliyatida zamonaviy 
texnologiyalardan yetarli darajada 
foydalanilmas-lik.

Yaqin vaqtlargacha mahalla idoralari faoliyati zamonaviy texnologiyalar eng 
past darajada qo‘llanilgan sohalardan biri bo‘lib kelgan. Barcha ishlarning 
qo‘l mehnati va qog‘oz hujjatlari vositasida tashkil etilishi ish samaradorligini 
sezilarli darajada pasaytirib yuborar edi.

Jamoatchilik fikrini to‘liq inobatga olish 
imkonining pastligi.

Axborot tarqatish va almashuvining sustligi, zamonaviy ijtimoiy tarmoqlar 
va muloqot texnologiyalarining rivojlanmaganligi o‘z navbatida mahalladagi 
barcha a’zolarning fikrini va ehtiyojlarini inobatga olishning yetarli darajada 
bo‘lmasligini keltirib chiqaradi.

Boshqaruv qarorlari qabul qilish hamda 
muammolarni hal etish jarayonlarining 
sekinligi.

Mahalla boshqaruvi jarayoni ustidan jamoat nazoratining yetarli emasligi, 
mahalla doirasidagi muammoli masalalarni hal etish bo‘yicha xodimlar 
ixtisoslashuvining yo‘qligi, muammolarni hal etishda resurslarning taqchilligi 
mazkur holatlar yechimiga olib keluvchi jarayonlar tezligiga salbiy ta’sir 
ko‘rsatadi.

Bu kamchiliklar mahallaning oldingi tizimini o‘zgarishga muhtoj qilishi va yangilanishga bo‘lgan ehtiyojni 
oshirishi mumkin.

Mahalla doirasida e’tibor qaratilishi, hisobga olinishi va bartaraf etish choralari ko‘rilishi lozim bo‘lgan ishlar, 
muammolarni mazmun-mohiyatidan kelib chiqqan holda guruhlash hamda har bir alohida yo‘nalish bo‘yicha 
tegishli ixtisoslashgan mutaxassis-mas’ul xodimni belgilab qo‘yish amaliyotiga o‘tildi. Bu dastlab “mahalla besh-
ligi” ko‘rinishida tashkil etildi. ““Mahalla raisi, hokim yordamchisi, xotin-qizlar faoli, yoshlar yetakchisi hamda 
profilaktika inspektoridan iborat “beshlik tizimi” tashkil etildi. Lekin ularning o‘zaro muvofiq ishlashida kam-
chiliklar, juda ko‘p takrorlanishlar bor. Ijtimoiy maqsaddagi mablag‘lar ba’zan samarasiz yo‘naltirilyapti. Ehtiyo-
jmand aholining masalasini hal qilish viloyat va respublika idorasiga bog‘lanib qolgan. Mahalla xodimlari faoli-
yatini baholash mezoni yo‘q. Ularning ko‘p vaqti “qog‘oz to‘ldirish” va majlislarga ketyapti”, dedi prezident” [8].

Keyinroq mazkur tizimning qo‘shimcha imkoniyatlarini aniqlash asosida uning samaradorligini yanada 
oshirish maqsadida davlatimiz rahbarining tashabbusi bilan “mahalla yettiligi” tizimiga o‘tildi. Bunga asosiy 
sabab mazkur jarayondagi tashkiliy omillar hisoblanadi. Ya’ni, mahalla tizimidagi yetakchi yo‘nalishlarni ajratib 
olishda ularning hayotiy muhimligi darajasi, tizimdagi asosiy masalalarni qamrab olishi kabi jihatlarga yanada 
ko‘proq e’tibor qaratish taqozo etildi.

Mahalla boshqaruv xodimlari vakolatlari va vazifalari tahlil qilinib, ular tarkibiga mahalla darajasida hal 
etilishi samarali amalga oshuvchi bir qator masalalar kiritilmaganligi aniqlandi. Jumladan, mahalla hududidagi 
og‘ir ahvolga tushib qolgan shaxslar va oilalarni aniqlash, ularning ehtiyojlaridan kelib chiqqan holda kom-

3 Muallif ishlanmasi asosida tuzilgan.

rini ko‘rsatish, hududning soliq bazasini kengaytirish, soliqlarni undirish va mahalla budjetining daromadini 
shakllantirish kabi masalalar shular jumlasidandir. Shunga ko‘ra, Prezidentimizning bevosita taklifiga ko‘ra, 
mahallalarda ijtimoiy xodim va soliq inspektori lavozimlari tashkil etilib, “Mahallalarning boshqaruv xodimlari 
soni soliqchi va ijtimoiy xodim qo‘shilishi hisobiga 5 tadan 7 taga ko‘paydi. ...Ta’kidlanishicha, ehtiyojmand 
aholini ro‘yxatga kiritish, moddiy yordam, subsidiya va kredit ajratish kabi 70 dan ortiq masalalar, tuman va 
viloyat idoralariga chiqmasdan, mahallaning o‘zida jamoaviy hal qilinadi. Shuningdek, Bandlik, Tadbirkorlik 
va Kasanachilik jamg‘armalari mablag‘lari har bir mahallaga taqsimlab beriladi” [8]. Ya’ni, bundan ko‘rinadiki, 
mahalla boshqaruvi xodimlarining vakolat va vazifalarining kengaytirilishi “mahalla beshligi” tizimidan “mahalla 
yettiligi” tizimiga o‘tilishiga sabab bo‘ldi.

Mahalla boshqaruvi faoliyatidagi kengayib borayotgan vakolat va vazifalarning o‘z vaqtida va to‘liq bajaril-
ishi, tezkorlik va shaffoflikni ta’minlashning eng samarali yechimi sifatida tizimning to‘liq raqamlashtirilishi bel-
gilab berildi. Hozirda O‘zbekistonda mahallalar faoliyati bilan bog‘liq turli elektron platformalar va xizmatlar 
mavjud. Ulardan ba’zi birlarini quyidagi jadval orqali keltirish mumkin (2-jadval).

2-jadval: O‘zbekistonda mahallalar faoliyati bilan bog‘liq turli elektron platformalar va xizmatlar4

Elektron platformalar Qisqacha tavsifi

“E-Mahalla”
Bu platforma mahallalar faoliyatini yaxshilash va ularning faoliyatlarini raqamlashtirish uchun 
ishlab chiqilgan. Platforma orqali mahalla aholisi o‘z muammolarini mahalla rahbariyatiga 
yetkazishi, turli xizmatlardan foydalanishi mumkin.

“Mahalla” mobil ilovasi Bu mobil ilova mahalla a’zolariga o‘z hududidagi yangiliklar, tadbirlar va xizmatlar haqida 
ma’lumot olish imkonini beradi.

“Onlayn Mahalla” 
elektron platformasi

Mahallabay ishlash markazi va mahalla fuqarolar yig‘ini faoliyatini o‘zaro bog‘liq holda 
raqamlashtirishni nazarda tutuvchi elektron platforma

Davlat xizmatlari portali 
(my.gov.uz)

Ushbu portal orqali fuqarolar turli davlat xizmatlaridan, jumladan mahalla bilan bog‘liq 
xizmatlardan foydalanishlari mumkin.

Yagona interaktiv davlat 
xizmatlari portali

Bu portal orqali fuqarolar mahalla bilan bog‘liq turli interaktiv xizmatlardan foydalanishlari 
mumkin.

“Smart mahalla” mobil 
axborot tizimi

Mahalla raisi, mahalla demografik ma’lumotlari va biriktirilgan sektor rahbari, shuningdek 
mahalla idorasi va sektor shtabining geojoylashuvi haqidagi ma’lumotlar, sektor faoliyatiga 
baho berish; mahalla profilaktika inspektori haqidagi asosiy ma’lumotlar va huquq-tartibot 
maskanining geojoylashuvi, shuningdek profilaktika inspektoriga baho berish; hududlar kesimi 
va davr oralig‘i bo‘yicha sodir etilgan yo‘l-transport hodisalari, ma’muriy huquqbuzarliklar va 
jinoyatlar to‘g‘risida va boshqa ma’lumotlar olish imkonini beradi.

Ushbu platformalar mahalla boshqaruvi tizimini to‘liq raqamlashtirish uchun tegishli shart-sharoitlar hamda 
mahalla aholisiga qulay va tezkor xizmatlardan foydalanish imkonini yaratib beradi.

“Mahalla yettiligi” tizimida asosiy va markaziy bo‘g‘in sifatida mahalla raisining vakolatlari kengaytirishga 
alohida e’tibor qaratiladi. Chunki, muayyan mahalla hududidagi aholining munosib turmush darajasini ta’min-
lash hamda mavjud muammolarini hal etish ishlarini samarali tashkil etilishiga umumiy rahbarlikni mahalla raisi 
olib boradi. “Mahalla raisi “mahalla yettiligi” faoliyatini tashkil qiladi va muvofiqlashtiradi, xodimlarga yuklangan 
vazifalarning bajarilishini ta’minlaydi, majlislar chaqiradi va o‘tkazadi, “Mahalla yettiligi” nomidan chiqadigan 
hujjatlarni imzolaydi” [8]. “Mahalla yettiligi”ga fuqarolar yig‘ini raisi rahbarlik qiladi. Qolgan a’zolar o‘z faoliyatini 
jamoatchilik asosida amalga oshiradi [8].

Prezident qarori bilan tasdiqlangan “O‘zbekiston mahallalari uyushmasi faoliyatini yo‘lga qo‘yish va mahal-
lalarda boshqaruv tizimini takomillashtirish bo‘yicha “yo‘l xaritasi”ga ko‘ra, “Fuqarolar yig‘ini raisi saylovi to‘g‘risi-
da”gi qonunga rais lavozimiga nomzodlar oliy ma’lumotga ega bo‘lishi shartligiga oid talab kiritiladi. “...Qonunga 
ko‘ra, raislikka nomzodlarni tegishli hududda doimiy yashovchi fuqarolarning fikrini inobatga olgan holda ishchi 
guruh tanlaydi. Nomzodlar, avvalo, O‘zbekiston Respublikasi fuqarolari, qoida tariqasida oliy ma’lumotli, bevo-
sita saylovga qadar kamida besh yil tegishli hududda doimiy yashayotgan bo‘lishi lozim” [8].

O‘zbekiston Respublikasi Vazirlar Mahkamasining 18.06.2021-yildagi “Fuqarolarning o‘zini o‘zi boshqarish 
organlari faoliyatini yanada takomillashtirish bo‘yicha qo‘shimcha chora-tadbirlar to‘g‘risida”gi 380-son qarori 
va “Fuqarolar yig‘ini huzuridagi jamoatchilik tuzilmalari to‘g‘risida”gi namunaviy Nizomga har bir fuqarolar yig‘ini 
huzurida mahalla raisi rahbarligida “mahalla yettiligi” tashkil qilish, uning funksiyalari, vazifalari, huquqlari va 
majburiyatlarini belgilash bo‘yicha qo‘shimchalar kiritildi. Xususan, “mahalla yettiligi”ning maqsadi – mahal-

4 Muallif ishlanmasi asosida tuzilgan.

laning ichki resurslarini aniqlash hamda ijtimoiy xizmatlar va yordam ko‘rsatish uchun safarbar etishdan iborat-
ligi belgilab berildi [2].

O‘zbekiston Respublikasi Prezidentining 21.12.2023-yildagi “Mahalla institutining jamiyatdagi rolini tubdan 
oshirish va uning aholi muammolarini hal etishda birinchi bo‘g‘in sifatida ishlashini ta’minlashga qaratilgan cho-
ra-tadbirlar to‘g‘risida”gi PF-209-son Farmoniga binoan mahalla yettiligi xodimlarining asosiy vazifalari belgilab 
berilgan [1]. Shu o‘rinda, mazkur vazifalarning ahamiyati hamda muhimligini e’tirof etgan holda, ayrim mulo-
hazali jihatlari ham mavjudligini ta’kidlash lozim.

Jumladan, mahalla raisining asosiy vazifalari qatorida “Mahalla obodligini ta’minlash, shu jumladan, 
“Obod mahalla”, “Obod ko‘cha”, “Obod xonadon” mezonlarini joriy etishda aholining faol ishtiroki va mas’uli-
yatini oshirish, “Yashil makon” umummilliy loyihasi doirasida daraxt va buta ko‘chatlari ekish bo‘yicha targ‘ibot 
ishlarini amalga oshirish” bo‘yicha mahalla raisining har oyda bir marotaba mahalladagi barcha ko‘chalarda 
ommaviy hashar uyushtirishi, kamida 2 ta ehtiyojmand oilalarning ta’mirtalab xonadonida qo‘ni-qo‘shnilarni 
jalb etgan holda, hashar tashkil etishi belgilab berilgan [1]. Bunday yondashuv xodimlarga nisbatan vazifalar 
hamda ularning amalga oshirilish maromiyligini belgilab berish orqali mas’uliyatni aniq holda ifodalab qo‘yish 
nuqtayi nazaridan to‘g‘ri bo‘lishi mumkin. Biroq, fikrimizcha, bu o‘rinda mazkur bandning asosiy amaliy ifodasini 
ommaviy hashar orqali belgilash noto‘g‘ri hisoblanadi. Chunki zamona nuqtayi nazaridan hasharning mazmuni 
va tabiati o‘zgargan. Hashar – bu sodda ko‘rinishdagi, yuqori malaka talab qilmaydigan, ko‘proq qo‘l va jismoniy 
kuch sarfiga asoslangan ishlarni bajarish jarayoni. Bugungi kunda aksariyat ishlar mutaxassislar tomonidan 
amalga oshirilishi lozim. Hasharda ishtirok etuvchilarning yosh, bilim, malaka, jins, kasb, xarakter, jamiyatdagi 
mavqe jihatidan tarkibi juda xilma xil hisoblanadi. Mazkur tarkib uchun mos keladigan hamda muayyan vaqt 
davomida bajariluvchi ishning o‘zini topish juda murakkab hisoblanadi. Shuningdek, daraxt va buta ko‘chatlari 
ekish ishlarining ham muayyan mavsumda amalga oshirilishini ham nazarda tutish lozim.

“Mahallada faoliyat yurituvchi hokim yordamchisi, xotin-qizlar faoli, yoshlar yetakchisi, profilaktika va soliq 
inspektorlari, ijtimoiy xodim faoliyatiga umumiy rahbarlik qilish, mahallani har tomonlama rivojlantirishda ular 
imkoniyatlaridan samarali foydalanish” bandi bo‘yicha har haftada mahalladagi hokim yordamchisi, xotin-qizlar 
faoli, yoshlar yetakchisi, profilaktika va soliq inspektorlari, ijtimoiy xodimlar hisobotini eshitadi va ularni har biri 
har oyda kamida 10 tadan muammoli masalalarni hal etishini nazoratga olishi belgilab berilgan [1].

Fikrimizcha, mahalla faollari mehnat faoliyati natijadorligini har oyda kamida 10 tadan muammoli mas-
alalarni hal etilishi orqali belgilash ma’lum darajada munozarali hisoblanadi. Hal etilayotgan muammoning dol-
zarbligi va chuqurligi, uni hal etishning to‘g‘riligi va asosliligi kabi jihatlar faoliyatga baho berishni qiyinlashtiradi. 
Faollar tomonidan hal etilgan muammolarning har oylik hisoboti uchun “zaxira” tayyorlashga rag‘bat hosil qiladi.

Xuddi shu kabi hokim yordamchisining asosiy vazifalari qatorida belgilangan “doimiy daromad manbaiga 
ega bo‘lmagan ishsiz aholini kasb-hunar va tadbirkorlikka o‘qitish hamda bandligini ta’minlash choralarini 
ko‘rish” [1] bandi bo‘yicha har oyda kamida 10 nafar ishsizning daromadli mehnat bilan bandligini ta’minlash 
chorasini ko‘rilishi ma’lum darajada munozarli hisoblanadi. Chunki, “Kasb-hunar va tadbirkorlikka o‘qitish 
hamda bandligini ta’minlash choralari”ning umumiyligi va mavhumligi mazkur hududdagi har qanday turdagi 
kasb-hunarga o‘qitish va ishga yollash jarayonlarini hokim yordamchisining bevosita faoliyat natijasi sifatida 
qaralishiga olib keladi. Hokim yordamchisi tomonidan ish bilan ta’minlanuvchilarning har oylik hisoboti uchun 
“zaxira” tayyorlashga rag‘bat hosil qiladi.

X U L O S A  V A  T A K L I F L A R
1. Mahalla boshqaruvidagi yangi, zamonaviy va samarali tizimni yaratishda uzoq davr mobaynida mahalla 

idorasi faoliyatida uchragan kamchilik va muammolar, ularning kelib chiqish sababi va oqibatlarning 
chuqur va tizimli tahlili asosida barcha yo‘nalish va jarayonlarni qoplab olish maqsadga muvofiq.

2. Mahalla boshqaruvi xodimlarining vakolat va vazifalarini kengaytirish asosida yaratilgan “mahalla 
yettiligi” tizimining faoliyat samaradorligi ko‘p jihatdan mahalladagi fuqarolarning mazkur tizim maz-
mun-mohiyatini chuqur anglashi, har bir boshqaruv xodimining vakolat va majburiyatlarini to‘liq bilishi 
hamda ularning talab darajasida bajarilishi ustidan jamoat nazoratini o‘rnatishiga bog‘liq.

3. “Mahalla yettiligi” tizimining samaradorligini ta’minlovchi muhim omil – jarayonlarning to‘liq raqam-
lashtirilishidan kutiladigan samaraga ega bo‘lishning asosiy sharti har bir fuqaroning raqamli texnologi-
yalardan foydalanish bo‘yicha savodxonlikka ega bo‘lishi hisoblanadi.

4. “Mahalla yettiligi” a’zolari har biri faoliyatining vazifalarni bajarilish vaqti va me’yori bo‘yicha qat’iy regla-
mentning belgilab qo‘yilishi, bir tomondan, ular tomondan o‘z vazifalariga mas’uliyatli yondashishla-
rini ta’minlasada, boshqa tomondan, mazkur xodimlar mehnatidagi ijodkorlik, jo‘shqinlik va fidoyilikni 
ma’lum darajada cheklash xavfini keltirib chiqarishi mumkin.

